
				এই পাতাটির মুদ্রণ সংশোধন করা হয়েছে, কিন্তু বৈধকরণ করা হয়নি। 
১২]
কুরু পাণ্ডব
২৭১


 এইরূপে ধর্ম্মরাজ সাধুগণের পূজিত ও সুহৃদ্বর্গে পরিবৃত হইয়া স্বীয় বিস্তীর্ণ রাজ্যে অভিষিক্ত হইলেন। মাঙ্গল্যক্রিয়া শেষ হইলে তিনি কহিলেন—

 হে বিপ্রগণ! মহারাজ ধৃতরাষ্ট্র আমাদের ও পিতৃতুল্য; অতএব যদি আমার প্রিয় কার্য্য সাধন আপনাদের উদ্দেশ্য হয় তবে, আপনারা সতত তাঁহার শাসনানুবর্ত্তী ও হিতানুষ্ঠান পরতন্ত্র থাকিবেন, আমি সমস্ত জ্ঞাতিবধ করিয়াও কেবল তাঁহার সেবা করিবার জন্য জীবন ধারণ করিয়া আছি। এক্ষণে এই সমগ্র সাম্রাজ্য এবং পাণ্ডবগণ তাঁহারই অধীনে রহিল। মহাশয়গণ! আমার এই কথা আপনারা বিস্মৃত হইবেন না।

 অনন্তর পৌর ও জনপদবর্ত্তী সকলে প্রস্থিত হইলে যুধিষ্ঠির ভীমসেনকে যৌবরাজ্য প্রদানপূর্ব্বক ধীমান বিদুরকে মন্ত্রণা কার্য্যে, বৃদ্ধ সঞ্জয়কে কার্য্যাকার্য্য নিদ্ধারণে, নকুলকে সৈন্যের তত্ত্বাবধানে, অর্জ্জুনকে রাজ্যরক্ষায়, সহদেবকে শরীর রক্ষায় এবং পুরােহিত ধৌম্যকে দৈবকার্য্যের অনুষ্ঠানে নিযুক্ত করিয়া কহিলেন—

 তোমরা সতত অধ্যবসায়ের সহিত রাজা ধৃতরাষ্ট্রের আদেশ প্রতিপালন করিবে। এবং পৌর ও জনপদবর্গের কোন কার্য্য উপস্থিত হইলে তাহা বৃদ্ধ রাজার আজ্ঞা লইয়া সম্পাদন করিবে। এক্ষণে তোমরা সকলে ক্ষত-বিক্ষত-দেহ ও শ্রান্ত ক্লান্ত রহিয়াছ, অতএব স্ব-স্ব গৃহে গমনপূর্ব্বক শ্রমাপনোদন ও বিজয়সুখলাভ কর।

	        এই পাতাটি অন্য কোনো ভাষায় উপলব্ধ নয়।

				 এই পাতা শেষ সম্পাদিত হয়েছে ০২:১৮টার সময়, ৮ এপ্রিল ২০২৩ তারিখে।
	বিষয়বস্তু CC BY-SA 4.0-এর আওতায় প্রকাশিত যদি না অন্য কিছু নির্ধারিত থাকে।

